
ETXE EREMUAN KALITATEZKO ZAINTZA LANAK BERMATZEARI BURUZKO
KONTROL MOZIOA

Olaia Duarte Lopezek, EH BILDU udal taldeko zinegotziak, Udalbatzaren Organo
Araudiaren 98. artikulua oinarri, mozio hau aurkezten du Udalbatzan azter dadin.
Mozioa 2022ko uztailaren 11n Pertsonen Zerbitzuen Batzordean aztertutako
interpelazioaren ondorioa da.

JUSTIFIKAZIOA

Azkenaldian asko hitz egiten ari da zaintza eredu berri baten beharraz eremu politiko-
instituzionalean; gutxiago, ordea, zaintzaileek jasaten duten lan-prekarizazioa amaitzeko
neurriez.

Hain zuzen ere, mendekotasunaren atentziorako eta autonomiaren promoziorako 39/2006
legeak zaintzaile profesionalak kontratatzeko dirulaguntzak arautzen ditu, Laguntza
Pertsonalerako Prestazio Ekonomikoa delakoaren bidez (hemendik aurrera LPPE). Izan
ere, LPPEaren bidez, mendekotasuna duten pertsonen autonomia sustatzeko laguntzaile
pertsonalen kontratazioak ekarritako gastuak ordaintzen lagundu nahi da erakunde
publikoetatik. Hau da, LPPE baten bidez zaintzarako pertsona bat kontratatzeak dituen
gastuak (nomina, kotizazioa eta abar) ordaintzen laguntzen du administrazio publikoak.
Zenbatekoa zerbitzuaren kostu errealaren arabera zehazten da, baina, gehienez, honako
kantitate hauek ordaintzen dira hilabetero: Il Gradu edo 75 puntutik 100 puntura MBBan
(Mendekotasun Balorazioaren Baremoan), 834€; Il Gradu edo 50 puntutik 74 puntura
MBBan, 464 euro; | Gradu edo 25 puntutik 49 puntura MBBan. 300 euro (iturria: GFAko
egoitza birtuala 2022/09/22an kontsultatua).

Eskura dauden 39/2006 legeko hiru prestazioetatik, LPPEa eskatzen da gehien
azkenaldian. Esate baterako, pandemia hasi zen urtean, 7.640 gipuzkoarrek jaso zuten
dirulaguntza hori (%78, 80 urtetik gorakoak) eta, Donostiaren kasuan, 2.000 zaintzaile
baino gehiago daude kontratatuta laguntza honi esker. Gizarte-ekintzako 2021eko
memoriaren arabera, urte horretan Donostian eskatutako mendekotasun dirulaguntzetatik,
%33,78 (379) zaintzaileak kontratatzeko izan dira eta, guztira, 8.874.779,09 euro inbertitu
ditu Gipuzkoako Foru Aldundiak hirian kontratazio horiek egiteko.

Nahiz eta laguntza honen ardura Gipuzkoako Foru Aldundiarena den, tramitazioa Udaleko
oinarrizko gizarte zerbitzuen bidez egiten da. Era berean, askotan, zaintzailea behar
duten familiek gizarte zerbitzuetara eta hirugarren sektoreko eragileengana jotzen dute
zaintzailea bilatzeko.

Udaleko gizarte-zerbitzuen memoriaren arabera, udal gizarte langileek mendekotasun
egoeran dauden eta laguntzaren bat jasotzen duten 1.009 donostiarrei jarraipena egin
diete etxeko bisiten bidez; batez ere, familia ingurunean zaindua izateko prestazioa
jasotzen dutenei.

Uztaileko batzordeetan delegatua interpelatu genuen zaintzaile hauen lan-baldintzen
kontrolaren inguruan. Batzordean azaldu genuen bezala, jarraipen eta ikuskaritza egokirik
gabe, ez dago jakiterik zaintzaileek lan-baldintza egokietan lan egiten duten ala ez. Izan
ere, etxeko zaintzaileekin lan egiten duten elkarte eta sindikatuek etengabe salatzen dute
kontratuetako baldintzak ez direla betetzen, ordu gehiagoz lan egiten dutela, atseden
orduak eta egunak ez direla errespetatzen eta abar.

Horren aurrean, delegatuak erantzun zigun kontrolaren ardura lan-ikuskaritzarena dela
eta gizarte-zerbitzuek ezin dutela lan hori beren gain hartu, nahiz eta etxeko bisitak egiten
diren.

Kontuan izanda diru publikoarekin kontratatuta dauden zaintzaileen kopurua
esanguratsua dela, urtetik urtera handituz doala, lan-ikuskaritzatik ez dela etxeetan
bisitarik egiten eta zaintza zein mendekotasunarekin erlazionatutako gestio guztiak
gizarte-zerbitzuetan egiten direla, ezin dugu ulertu zaintzaile hauen lan-baldintzen
inguruko jarraipenik ez egitea eta etxeko bisitak lan hori ere egiteko ez erabiltzea.

Hortaz, azaldutako egoera kontuan hartuta, behean sinatzen duen zinegotziak honako
MOZIO hau aurkezten du:

KONTROL MOZIOA

1.- Udalbatzak hertsatuki eskatzen dio Udal Gobernuari Laguntza Pertsonalerako
Prestazio Ekonomikoaren bitartez kontratatzen diren zaintzaileen lan-baldintzen
jarraipena eta ikuskaritza egiteko bidea Gipuzkoako Foru Aldundiarekin adosteko
ahalegina egin dezala, prekarietate egoerak ekiditeko eta zaintzailearen zein zainduaren
eskubideak eta betebeharrak bete daitezen.

2.- Udalbatzak hertsatuki eskatzen dio Udal Gobernuari, hirian etxeko zaintzaileekin lan
egiten duten elkarte eta eragileekin harremanetan jar dadila, zaintzaileek pairatzen
dituzten egoera prekarioen eta kezken inguruko informazioa jasotzeko.

Donostian, 2022ko irailaren 22an

Olaia Duarte Lépez
EH Bildu udal taldeko zinegotzia

